
SUĠĠERIMENTI

Il-Kumitat għall-Affarijiet Barranin jistieden lill-Kumitat għall-Affarijiet Kostituzzjonali, 
bħala l-kumitat responsabbli, biex jinkorpora s-suġġerimenti li ġejjin fil-mozzjoni għal 
riżoluzzjoni tiegħu:

1. Jilqa’ b’sodisfazzjon il-prospettiva tal-adeżjoni tal-Unjoni għall-Konvenzjoni Ewropea 
għall-Protezzjoni tad-Drittijiet tal-Bniedem u tal-Libertajiet Fundamentali (KEDB) li 
tagħti l-opportunità storika li jinħoloq spazju għad-drittijiet tal-bniedem fuq livell 
kontinentali u li jiġi żgurat żvilupp armonjuż tal-ġurisprudenza tal-Qorti tal-Ġustizzja 
tal-Komunitajiet Ewropej u tal-Qorti Ewropea tad-Drittijiet tal-Bniedem;

2. Jenfasizza li din l-adeżjoni ssaħħaħ il-kredibilità tal-Unjoni fid-djalogu dwar id-drittijiet 
tal-bniedem mal-pajjiżi terzi;

3. Ifakkar li, b’riżultat tal-Protokoll Nru 8 mehmuż mat-Trattat ta’ Lisbona, irid jitwaqqaf 
mekkaniżmu ċar bil-għan li jiggarantixxi li l-proċedimenti mibdija minn Stati terzi u t-
talbiet individwali jiġu indirizzati b’mod korrett kontra l-Istati Membri u/jew l-Unjoni; 

4. Jiġbed l-attenzjoni li, meta applikazzjoni titressaq skont l-Artikolu 34 tal-Konvenzjoni 
Ewropea għall-Protezzjoni tad-Drittijiet tal-Bniedem u tal-Libertajiet Fundamentali, il-
konvenut irid jiġi identifikat skont id-dispożizzjonijiet tal-liġi tal-Unjoni u, bħala l-
aħħar mezz, jiġi suġġett għall-iskrutinju tal-Qorti tal-Ġustizzja;

5. Huwa tal-fehma li, għaċ-ċertezza legali u t-trasparenza fir-relazzjonijiet internazzjonali, 
l-individwi u l-Istati Membri għandhom ikunu mgħarrfa b’mod korrett dwar liema 
kwistjonijiet jaqgħu taħt il-kompetenza tal-Istati Membri u liema taħt il-kompetenza tal-
Unjoni, jekk ikun hemm bżonn permezz ta’ dikjarazzjoni tal-kompetenza mehmuża 
mat-trattat ta’ adeżjoni; jinsisti, f’dan il-kuntest, dwar il-ħtieġa li jitwaqqaf mekkaniżmu 
ta’ informazzjoni li jqis li t-tqassim tal-kompetenzi bejn l-Unjoni u l-Istati Membri 
huwa suġġett għall-bidla; 

6. Jirrimarka li r-rabta mal-Kunsill tal-Ewropa u, b’mod partikulari, il-kwistjonijiet li 
jirrigwardaw il-parteċipazzjoni tal-Unjoni fil-Kumitat tal-Ministri u fl-Assemblea 
Parlamentari joħorġu mill-Istatut tal-Kunsill tal-Ewropa u jidhru li jirrikjedu emenda 
f’dan tal-aħħar, jew tal-anqas l-adozzjoni ta' Riżoluzzjoni Statutorja dwar l-emendi 
proposti;

7. Jinsisti li d-dritt ta’ kontroll demokratiku tal-Parlament Ewropew jitqies kif jixraq fil-
qafas tal-proċedura biex jinħatar Rappreżentant tal-Unjoni fi ħdan il-Kumitat tal-
Ministri u tal-Kumitat tat-Tmexxija għad-Drittijiet tal-Bniedem, u b’mod aktar ġenerali, 
f’kull entità tal-Kunsill tal-Ewropa li l-Unjoni tkun qablet li tieħu sehem fiha skont it-
trattat ta’ adeżjoni ;

8. Iqis li l-Parlament irid fuq kollox jikkunsidra l-kumitati kompetenti għan-nomina tal-
membri li jkunu se jintbagħtu fl-Assemblea Parlamentari tal-Kunsill tal-Ewropa;

9. Iqis li, għall-benefiċċju taċ-ċittadini, il-kooperazzjoni bejn l-Unjoni u l-organi 

speċjalizzati tal-Kunsill tal-Ewropa trid tissaħħaħ bil-għan li tikkontribwixxi għal 
koerenza u komplimentarjetà akbar fil-qasam tad-drittijiet tal-bniedem fil-livell pan-
Ewropew. 


